
КАЛЕНОВА Анаргуль Жумабековна,
№72 мектеп-лицейінің қазақ тілі мен әдебиеті пәні мұғалімі.
Астана қаласы

МӘШҺҮР ЖҮСІП – ФОЛЬКЛОРТАНУ ҒЫЛЫМЫНЫҢ НЕГІЗІН ҚАЛАУШЫ

Қазақтың көрнекті ойшылы Мәшһүр Жүсіп Көпейұлының есімі еліміз тәуелсіздік алғаннан кейін тарихта лайықты орнын ала бастады. Ғұлама шежіреші халықтың ауыз әдебиетінің дамуына өлшеусіз үлесін қосқан.
[bookmark: _GoBack]Қай халықта болмасын ежелден сақтап, құрмет тұтатын мәдени мұрасының бірі – фольклор. Осы ғылыми салаға үлкен үлес қосқан Ш.Уәлиханов, В.Радлов пен Мәшһүр Жүсіп Көпейұлының еңбектері ерекше құнды.
Мәшһүр Жүсіптің халқымыздың фольклорын жинаушылық және жариялаушылық еңбектері – фольклор ғылымының бастауы болып табылады. Оның жинақтаған еңбектерінің, яғни, фольклор үлгілерінің басым көпшілігі – аңыздар мен әңгімелер. Әсіресе, жер-су аттары аңыз болып жетті. Мәшһүр Жүсіп еңбегінің маңыздылығы – ол көп жылдық тәжірибеге сүйеніп, халық аузындағы дүниелерді, халықтық үлгілерді хатқа түсіріп, жазып алу әдісімен ерекшеленеді екен.
Қазақтың фольклорлық шығармасын жинауда фольклортану ғылымының жасаған жұмысы ұшан-теңіз. Халық поэзиясының түрлі саласында: тұрмыс-салты мен әдет-ғұрпы, ырымдары мен тыйымдары, сондай-ақ,  ауыз әдебиетінің алуан жанрлары - өлең-жыр, жұмбақ, жаңылтпаш, мақал-мәтелдерінен де мол материалдар жинақталды.
Жалпы фольклорды жинаудың үш тәсілі бар. Бірі – тікелей жинау, екіншісі – тұрғылықты жинау, үшіншісі – экспедициялық тәсіл. Мәшһүр Жүсіп ауыз әдебиетін жинастыруда осы үш әдісті де пайдаланғанын ғалымдардың жазбаларынан білеміз. Ғұлама бала кезінде-ақ, өзі естіген «Ер Тарғын», «Қозы Корпеш- Баян сұлу», «Төрт жігіттің өлеңі» сияқты жыр-аңыздарды ел ішінде жатқа айтып, көпшіліктің ризашылығына бөленеді. Ол ауызша айтумен қатар, жыр-дастандарды қағазға түсіреді.
Мәшһүр Жүсіп Сарыарқа халқын аралап, серілік құрады. Ол ел аралай жүріп, Абылай тұқымы, Кенесеры ханның баласы Сыздықпен, Ақан серімен кездеседі. Ел ішін аралап жүріп, ел аузындағы тәмсілдерді көкейіне құйып, көкірек сүзгісінен өткізіп, еліне рухани азық етіп, қайта ұсынған екен. Мұндай еңбектерінің басым бөлігі жоғарыда айтқанымыздай,  аңыз бен әңгімелер болып келеді. Мысалы, «Асан қайғы», «Ширенше шешен», «Нұқ пайғамбар мен бір кемпір», «Қамбар батыр», «Ер Сайын», «Қозы Көрпе Баян сұлу» «Бозторғай» сияқты туындылар.
Мәшһүр Жүсіптің шығармаға адалдығына тоқталсақ, ол біріншіден, материалдарды кімдерден қандай жағдайда алғанын үнемі көрсетіп отыраған. Екіншіден халықтың ұғымын, тіл ерекшелігін сақтап, қағазға түсірген. Үшіншіден, белгілі бір аңыздың тарихилығын, шындығын дәлелдірек деректер қоса келтіріледі.
Ғұлама жазушы Мұхтар Әуезов: «XVIII ғасырда өмір сүрген ақындардың ішінен жыры көп сақталған Бұқар жырау. Бұқардың жырларын сақтап, тарих алдында ерекше еңбек сіңірген адам- Мәшһүр Жүсіп Көпейұлы. Бұқардың жырларын жазып алған Мәшһүр Жүсіптің еңбегіне қарасаң көңілің тояды. Оқысаң көзің қуанады. Әсем көшірілген. Махаббатқа толы. Көне жазбаны төкпей, шашпай  бізге жеткізгені нағыз ұлылық дер едім»,-дейді.
Мәшһүр Жүсіп Көпейұлы – ақын, жыршы, халқымыздың рухани мұрасын сақтаушы, жинақтаушы, халықтың баға жетпес байлығын болашаққа жеткізген, келер  ұрпағын ойлаған ұлы ойшыл, ғұлама.
Ұлыларымыздың еңбегін жаңа ғасырда жаңғырту баршамыздың  парызымыз.
